
MINUTI

Il‑Minuti ta’ Laqgħa Nru 19 li saret nhar l‑Erbgħa, 13 ta’ Marzu 2019 ġew ikkonfermati.

PREŻENTAZZJONI TAR‑RAPPORT ANNWALI 2018 MAĦRUĠ MILL‑UFFIĊĊJU TAL‑KUMMISSARJU GĦALL‑GĦAQDIET VOLONTARJI

IĊ‑CHAIRPERSON (Onor. Etienne Grech): Illum se jkollna preżentazzjoni tar‑rapport annwali 2018 maħruġ mill‑Uffiċċju tal‑Kummissarju għall‑Għaqdiet Volontarji u għalhekk insejjaħ lill‑Kummissarju Dr Anthony Abela Medici sabiex jagħtina din il‑preżentazzjoni.

DR ANTHONY ABELA MEDICI (Kummissarju għall‑Għaqdiet Volontarji): Sur President, jiena bdejt fil‑kariga ta’ Kummissarju għall‑Għaqdiet Volontarji fit‑2 ta’ Mejju tal‑2018. Kif bdejt sibt li għandi ħaddiema tajbin imma min‑naħa l‑oħra ma kelli l‑ebda handover mingħand il‑Prof. Kenneth Wayne peress li dan kien telaq qabel dħalt jien. Madankollu ħalla segretarja eżekuttiva, is‑Sinjura Marika Farrugia, li hija persuna eċċellenti ħafna u l‑handover ħadtha mingħandha mingħajr ħafna problemi. Ftit wara li bdejt nipprova nifhem x’irid isir u ma jsirx, u x’kien ix‑xogħol tiegħi, ġejt iffaċċjat bl‑ewwel problema. Fil‑fatt kien se jkollna viżita mill‑Moneyval f’Novembru u allura f’ daqqa waħda ridna nippreparaw mix‑xejn l‑Uffiċċji tiegħi għall‑Moneyval. 

Il‑Ministeru għall‑Finanzi u l‑FIAU kellhom żewġ gruppi ta’ esperti li aħna ġejna mgħajta quddiemhom biex jippreparawna għall‑Moneyval. Fl‑ewwel laqgħa li kellna mal‑esperti tal‑FIAU rrealizzajt mill‑ewwel x’kienet se tinvolvi din il‑proċedura. Għalhekk ipprovajt inkun pro‑attiv, anke man‑nies tiegħi, u bdejna nippreparaw sew billi l‑ewwel ħloqna a standard operating procedure bil‑miktub, li huwa dokument ta’ 56 paġna, li juri kull sezzjoni, kull impjegat u kull xogħol li jsir fl‑Uffiċċju l‑milestones li jrid jasal għalih. Kellna nikkreaw mix‑xejn ir‑risk assessments għax ġejna mitlubin biex nagħmluhom. Allura we had to assign risks and we assigned the risks based on the Transaperency International Corruption Index. 
Meta l‑Moneyval ġew hawnhekk qalulna li għażilna s‑sistema t‑tajba to set up our risk based assessments tal‑għaqdiet volontarji. Fil‑bidu konna mitluba nevalwaw ftit minnhom, però ma ridtx li dawn jitolbuna l‑evalwazzjoni ta’ xi għaqda volontarja partikolari u aħna ma jkollniex, u għalhekk tajt l‑istruzzjonijiet biex jiġu evalwati l‑għaqdiet volontarji kollha li kellna, jiġifieri bejn wieħed u ieħor 1,490 għaqda volontarja. Dawn l‑għaqdiet poġġejniehom fi tliet kategoriji ta’ riskju; bit‑tielet kategorija tkun dik li għandha l‑ogħla riskju – dawn qegħdin ukoll fit‑tielet kartegorija tal‑Att tas‑leġiżlazzjoni sussidjarja – għaliex taħtha jaqgħu dawk l‑għaqdiet volontarji li jaqilgħu aktar minn €250,000. F’din il‑kategorija għandek ukoll dawk l‑għaqdiet volontarji li jaħdmu fil‑flus u jibagħtu l‑flus barra minn Malta għax hemmhekk tidħol il‑kwestjoni tal‑ħasil tal‑flus u l‑possibilità tal‑iffinanzjar tat‑terroriżmu, li fl‑aħħar mill‑aħħar dak huwa li jinteressa lil Moneyval. 

Bdejna naħdmu fuq il‑FATF rules and we based all our work on FATF. Eventwalment, wara ħafna laqgħat mal‑esperti, kemm tal‑FIAU kif ukoll minn tal‑Ministeru għall‑Finanzi, li kienu minn Oliver Wyman, lejn l‑aħħar ta’ Ottubru ġejna mgħarrfa li f’dak li jikkonċerna lilhom aħna konna l‑iktar dipartiment tal‑Gvern ippreparat! Fil‑fatt konna ppreparati sew. Jien għamilt 33 sena fil‑Qrati u tajt evidenza f’aktar minn 10,000 każ. U allura din il‑kwestjoni ħadtha bħallikieku sejjer il‑Qorti. Konna tliet uffiċjali għolja min‑naħa tal‑Uffiċċju tiegħi quddiem tal‑Moneyval u kellna tliet files bl‑evidenza kollha ħalli kif jistaqsuna mistoqsija nkunu nistgħu nagħtuhom l‑evidenza kollha kull darba. Jekk ma nsibx l‑evidenza jien mill‑ewwel, issiba Marika jew isibha Roderick, iż‑żewġ uffiċjali li kienu miegħi. Għalkemm konna allokati tliet sigħat, wara siegħa u nofs qalulna li ma kellhomx aktar mistoqsijiet x’jagħmlulna, jiġifieri morna tajjeb. 

Fl‑istess ħin li kellna din il‑kwestjoni tal‑Moneyval għajjatli wkoll is‑Sur Charles Deguara għax min‑naħa tal‑NAO xtaqu jagħmlu audit survey. Jien ma kontx naf x’kien jinvolvi dan imma kellna madwar erba’ xhur li fihom l‑uffiċjali tal‑NAO kienu kostantament ġejjin l‑Uffiċċju biex jaraw id‑dokumentazzjoni. Jien ma kellix problema dwar dan għax l‑Uffiċċju tiegħi miftuħ għal kulħadd. Però fl‑istess ħin ridna nagħmlu l‑evalwazzjonijiet kollha minħabba tal‑Moneyval u allura tlifna ħafna ħin.  
Min‑naħa tiegħi xtaqt nirringrazzja lill‑Professur Wayne tax‑xogħol siewi li għamel minn meta beda fl‑2007 sal‑2018. Nista’ ngħid li ta bażi solida ħafna lill‑Uffiċċju u jiena mxejt fuqu. Sfortunatament kien hemm persuna li ma kenitx qiegħda tagħti s‑sehem kollu tagħha fl‑Uffiċċju u din tellfitni ħafna. Fil‑fatt għadna s’issa nbatu l‑konsegwenzi. 

Din il‑persuna telqet mill‑Uffiċċju tiegħi. Is‑sitwazzjoni li semmejt fir‑rapport tiegħi, b’mod ġenerali, hija l‑issue li kellu l‑Prof. Kenneth Wayne, u ċjoè fuq l‑emendi għal‑liġi, li għaddew fis‑6 ta’ Novembru u l‑kwestjoni tal‑istaff. Fuq din ikkummentajt diversi drabi għax għad għandi problema bl‑impjegati. Minn meta l‑Moneyval ġew jevalwawna sal‑ġurnata tal‑lum għadna ma żidniex persuna waħda magħna! Veru li wara li ppreżentajt dan ir‑rapport all hell broke loose u spiċċajna kulħadd jipprova jara fejn weħel, eċċ., imma xorta waħda l‑kwestjoni tal‑impjegati tant hija laburjuża u pedantika li trid tmur mingħand Pilatu għal għand Kajfas u terġa’ lura għand Pilatu u tibqa’ sejjer tagħqad minn post għal ieħor! Hawnhekk dejjem qiegħed nitkellem f’termini ta’ reklutaġġ. L‑Uffiċċju tiegħi suppost li għandu personalità legali issa u allura dan ifisser li jien indipendenti minn kulħadd. 

IĊ‑CHAIRPERSON: Sur Kummissarju, nixtieq infakkrek li din il‑laqgħa qiegħda tiġi trażmessa live fuq il‑websajt tal‑Parlament u għalhekk hija aċċessibbli għal kulħadd.

DR ANTHONY ABELA MEDICI: M’għandix problema dwar dan. Meta ġejna biex niddiskutu l‑liġi konna fl‑istess sitwazzjoni. Dak li qed ngħid huwa l‑verità u xejn aktar! Il‑kwestjoni tal‑impjegati tibqa’ problema għalina. L‑OPM kienu tawna tlieta fuq li kien talab il‑Professur Wayne. Imma anke b’dawk it‑tlieta li kienu allokati u approvati mill‑OPM għad għandna l‑problemi biex nappuntaw. Kellna problema wkoll għax ridna ngħaddu mill‑IRU peress li issa suppost ġejna indipendenti u allura riedet issir l‑istruttura. Hemmhekk domna ħafna sakemm għaddiet l‑istruttura. Però ġaladarba issa l‑istruttura hija kompluta, jien ippreżentajt an organogram u bl‑ippjanar tiegħi sal‑2021 skedajt madwar 35 impjegat mal‑Uffiċċju tiegħi. Bħalissa għandi miegħi seba’ impjegati. Ir‑raġuni hi li hemm diversi liġijiet oħrajn ... 
L‑ewwel nett il‑liġi nnifisha għamlitha mandatorja li kull organizzazzjoni li għandha qligħ ta’ iżjed minn €5,000 trid bilfors tinkiteb magħna. Riċentement ġejna mitlubin li nagħmlu hekk mill‑Moneyval, imma għalkemm għandi dan l‑obbligu, mingħajr nies ma nista’ ninforza xejn! Qabel ma jkolli n‑nies biex naħdem ma nista’ nagħmel xejn! Ma nistax nibgħat lil dawk l‑organizzazzjonijiet li naf bihom għax imbagħad hemm oħrajn li ma nafx bihom u żgur li dawk ma nistax nibagħtilhom. Lanqas ma nista’ nippubblika fil‑gazzetti għax ikollna influss enormi. L‑ewwel data ppjanata kienet sal‑31 ta’ Marzu imma peress li m’għandix in‑nies għad‑dispożizzjoni tiegħi kelli nipposponi din il‑laqgħa. Issa d‑data li jmiss hija fit‑30 ta’ Ġunju. Nisperaw li jkolli biżżejjed nies biex inkun nista’ nimxi mal‑liġi għax ma nħobbx inkun f’sitwazzjoni fejn għandi l‑liġi u ma nistax ninforzaha! 

Din il‑liġi tagħtini wkoll il‑poter biex lil dawk l‑għaqdiet li mhumiex konformi, u li konsistentament jibqgħu ma jikkonformawx, I can disenroll them. I give them a warning and then I disenroll them! Imma jekk mhux se jkolli nies biżżejjed biex ikunu jistgħu jaraw l‑1,600 file li għandna, biex naraw min hu konformi u min mhuwiex, dan il‑poter li għandi ma nistax neżerċitah. Riċentement għamilna stħarriġ u nista’ ngħidilkom li fl‑2017, fir‑rigward tal‑konformità, kellna 1,473 għaqda volontarja li minnhom kellna 131 li ma kinux obbligati li jissottomettu r‑rapporti tagħhom għax kienu għadhom ġodda. Minn dawn l‑1,342 li kienu obbligati li jissottomettu r‑rapporti tagħhom kien hemm 43.89% tagħhom, jiġifieri 589, li ma ssottomettewx l‑annual returns tagħhom sal‑ġurnata tal‑lum. Il‑kumplament, jiġifieri 56.11% jew 753, issottomettew l‑annual returns tagħhom. Minn dawn li ssottomettew l‑annual returns tagħhom kien hemm 440 konformi filwaqt li 312 għadhom fil‑proċess li jkunu konformi. U dan għaliex jew għax ma tawx id‑dokumentazzjoni kollha jew inkella għax tlabniehom ibiddlu xi ħaġa mid‑dokumenti li ssottomettew. 

Peress li l‑persuna li semmejtilkom kellha aċċess għad‑database, qed nibżgħu li d‑database mhijiex korretta u malli jkolli n‑nies meħtieġa nagħmel dan il‑proċess. Bħalissa għadna kemm għamilna l‑interviewing board u s‑Sur Roderick Agius għadu kif laħaq Direttur for compliancy and annual returns, annual accounts and investigations. Qed nistenna li jkolli n‑nies biex hu stess ikun jista’ jaħdem u biex naraw eżattament kif inhi l‑istampa vera. Sas‑sena d‑dieħla jkolli l‑istampa kollha ta’ fejn qegħdin u nkunu nafu liema huma dawk l‑organizzazzjonijiet li mhumiex konformi u li jkollhom bżonn jieħdu azzjoni biex isiru konformi. 

F’dak li għandu x’jaqsam mal‑enrollment it‑total ta’ applikanti huwa ta’ 1,676. Fl‑2018 ġew ipproċessati 175 u 40 ġew posposti mill‑2017 filwaqt li 134 daħlu fl‑2018. Minn dawn kellna 119 li kienu fully enrolled filwaqt li 26 tlabniehom aktar dokumenti. Kien hemm 56 organizzazzjoni li ġew mitluba wkoll aktar dokumenti u minn dawn kien hemm 26 li ssottomettew id‑dokumenti mitluba u allura ġew enrolled. B’kollox għandna 26 applikazzjonijiet ġodda li għadhom pendenti u li minnhom għandna 19‑il applikazzjoni li għadhom qed jiġu pproċessati. Minbarra l‑ħamsa li ġew trasferiti mis‑sena l‑oħra hemm 24 applikazzjoni li għadhom pendenti għax qegħdin nipproċessawlhom l‑istatut u d‑dokumentazzjoni li bagħtulna qabel ma nirreġistrawhom. Tinsewx li għandek proċess ta’ reġistrazzjoni u allura mhux kemm taqbad u tirreġistra lil dak li jkun imma jridu jibagħtulek id‑dokumenti kollha biex tirreġistrahom. 

Miegħi għandi s‑Sur Sebastian Micallef, li huwa tajjeb ħafna. Fil‑fatt għamilt talba biex jiġu detailed dawk in‑nies li kienu jaħdmu miegħi. Għandi erbgħa jew ħamsa li kienu mal‑Gvern u li issa ġew entità pubblika u allura jridu jiġu detailed. Issa biex jiġu detailed irid jiffirmali s‑Segretarju Permanenti u ilna li bgħatna l‑applikazzjoni għal xi żmien u għadna mwaħħlin. Kieku diġà ħriġt id‑detailing tas‑Sur Micallef biex ikun jista’ jiġi assistent direttur fi skala 5. Is‑Sur Micallef huwa l‑aktar wieħed anzjan u l‑aktar wieħed li jaf fuq ir‑reġistrazzjoni però single handedly ma jista’ jagħmel xejn. Waħdu ma jistax jagħmel kollox! 

Qegħdin naħdmu wkoll fuq il‑leġiżlazzjoni sussidjarja – semmejtha wkoll fir‑rapport ‑ tal‑2012. Lestejna kważi kollox. Għadni kemm bgħatt lill‑Avukat Ġenerali u qiegħed nistenna risposta mingħandu biex jgħidli jekk hux approvat jew le. Jekk ikun kollox sew, peress li din hija leġiżlazzjoni sussidjarja, trid tiġi mgħoddija mill‑Kabinett u tiġi ppubblikata fil‑Gazzetta tal‑Gvern u ssir liġi. F’dik il‑leġiżlazzjoni sussidjarja daħħalna wkoll il‑kwestjoni li l‑Uffiċċju tal‑għaqdiet volontarji jkun awtorità kompetenti, kemm mal‑MFSA, kemm mal‑Qorti, kif ukoll mal‑MSS u mal‑Pulizija, li kienu nqabżu fl‑Att oriġinali tal‑2018. Issa dawn se jidħlu permezz ta’ leġiżlazzjoni sussidjarja. B’hekk inkunu konformi ma’ dak li qed titlob il‑Moneyval u ċjoè li jkun hemm koordinazzjoni kompleta bejn dawn l‑entitajiet li għandhom x’jaqsmu mal‑finanzjament tat‑terroriżmu u l‑ħasil tal‑flus. 

F’Ġunju 2018 ftaħt il‑bibien għall‑FIAU u l‑MSS billi għaddejtilhom id‑databases kollha tagħna ħalli jkunu jistgħu jagħmlu skrutinju ta’ kull organizzazzjoni u ta’ kull amministratur f’kull organizzazzjoni. Jiġifieri l‑FIAU, l‑MSS u s‑CTU għandhom id‑database kollha tagħna. Dwar dan m’għandix problema għax id‑database tagħna huwa miftuħ għall‑pubbliku u jista’ jintalab minn kulħadd. Fil‑fatt diġà ġie mitlub minn xi persuna. In opening up these lines il‑Moneyval ibblokkjatilna ħafna mill‑problemi li kienu se jinqalgħu u vverifikajniehom. Allura għamilna a full risk assessment u għamilna wkoll l‑investigazzjonijiet attwali tan‑nies. Bħala riżultat ta’ dawn l‑investigazzjonijiet sibna erba’ każijiet li għal pajjiżna huma sinifikanti. 

Qegħdin naħdmu b’mod sod. Bil‑liġi l‑ġdida jien awtorizzat li niftaħ linji ta’ investigazzjoni anke mal‑banek u diġà għamilt hekk fi tliet każijiet separati mill‑aħħar ta’ Novembru lil hawn. F’każ partikolari tista’ tgħid li we have struck gold mill‑investigazzjoni li għamilna u għalhekk issa għaddejna d‑dokumenti kollha lill‑FIAU biex ikomplu bl‑investigazzjonijiet meħtieġa. Eventwalment l‑FIAU, jekk isibu dak li konna qed nissospettaw aħna, jgħaddu l‑files lill‑pulizija. Aħna qegħdin nagħmlu xogħolna bl‑istaff limitat li għandna. Grazzi. 

IĊ‑CHAIRPERSON: Grazzi. Hemm mistoqsijiet? L‑Onor. Claudio Grech.

ONOR. CLAUDIO GRECH: Xtaqt nagħmel mistoqsija fir‑rigward tal‑iżvilupp tas‑social enterprise. Fl‑aħħar leġiżlatura kien hemm abbozz ta’ liġi fil‑Parlament li kien intiż sabiex jistabilixxi l‑kunċett tas‑social enterprise. L‑Uffiċċju tiegħek qiegħed jaħdem biex tkun tista’ tirriċerka jekk dan il‑kunċett jistax jevolvi taħt il‑kappa ta’ organizzazzjonijiet? Sa ċertu punt dan huwa an offshoot ta’ organizzazzjoni volontarja.

DR ANTHONY ABELA MEDICI: S’issa ma kontx involut fis‑social enterprise però jien dejjem ngħid li disponibbli għat‑talbiet. U allura jekk tagħmel talba lili, anke bħala individwu, jien se ninvestiga.

ONOR. CLAUDIO GRECH: Qed ngħidlek hekk għaliex inti, b’li qed tagħmel għandek żieda sinifikanti fil‑baġit, qiegħed tibni l‑organizzazzjoni tiegħek u allura se jkun hemm locum ta’ ċerta capacity on the ground li qed tamministra dan il‑qasam, kif ukoll għarfien istituzzjonali li se jkun qed jinbena aktar ma’ jgħaddi ż‑żmien. Is‑social enterprise hija natura ta’ organizzazzjoni li fil‑verità għandha ħafna similaritajiet ma’ organizzazzjonijiet volontarji għax ġeneralment tkun a non‑profit u ġeneralment ikollha pjan li jkun wieħed soċjali. Jien nemmen li f’Malta għandna bżonn ħafna ta’ dan l‑element ta’ social enterprise, b’mod partikolari biex insaħħu t‑tielet settur ħalli nkomplu nagħtuh iktar entità u rwol b’mod partikolari fejn jidħlu ċerti funzjonijiet soċjali fil‑pajjiż. Tkun ħasra jekk nerġgħu nivvintaw ir‑rota u noħolqu kummissarju għas‑social enterprise b’mod separat meta hemm din it‑tip ta’ capacity. Għaldaqstant inħeġġek sabiex tidħol ftit fis‑settur għax għandu potenzjal enormi għall‑finijiet ta’ kif jista’ jevolvi. Grazzi.

DR ANTHONY ABELA MEDICI: Se ninvestiga fuq dak li għedtli.

IĊ‑CHAIRPERSON: Kull organizzazzjoni volontarja reġistrata trid tissottometti d‑dokumenti tagħha kull sena? 

DR ANTHONY ABELA MEDICI: Iridu jissottomettu l‑annual accounts, l‑annual returns u l‑lista ta’ amministraturi. Jekk jinbidlu l‑amministraturi għandhom jinfurmaw l‑Uffiċċju tagħna fi żmien ħmistax. Illum għandek ukoll l‑obbligu li jridu jinfurmaw il‑benefecial ownership.

IĊ‑CHAIRPERSON: Każini tal‑banda jridu wkoll ikunu reġistrati? 

DR ANTHONY ABELA MEDICI: Iva. Fil‑fatt hemm ħafna każini reġistrati mal‑Uffiċċju tiegħi. Jekk mhux sejjer żball hemm madwar 130 każin tal‑banda.

ONOR. CLAUDIO GRECH: Però huma obbligati jew le?
[bookmark: _GoBack]DR ANTHONY ABELA MEDICI: Iva, obbligati għax għandhom social and legal purpose.

ONOR. CLAUDIO GRECH: Però obbligati jekk jaqbżu l‑€5,000?

DR ANTHONY ABELA MEDICI: Iva, però kważi kollha jaqbżu l‑€5,000.

IĊ‑CHAIRPERSON: Bħala qligħ jew bħala running costs?

DR ANTHONY ABELA MEDICI: Id‑dħul jinvolvi kollox, inkluż il‑miżati. Hekk qiegħda d‑definizzjoni fil‑fiġi.

IĊ‑CHAIRPERSON: Anke jekk isiru fund raising?

DR ANTHONY ABELA MEDICI: Anke jekk isir fund raising li huwa inkluż fid‑dħul. Jinkludu wkoll l‑assi. 

IĊ‑CHAIRPERSON: Tagħmlu screening tal‑annual returns?

DR ANTHONY ABELA MEDICI: Nagħmlu screening totali. Għalhekk għandi bżonn ta’ aktar nies għax għandna bżonn nagħmlu screening aktar fil‑fond. Jekk hi ta’ category 1 low risk, hemm inqas bżonn ta’ screening, għalkemm xorta rrid nagħmel l‑iscreening tagħha għax irrid nara li qed jobdu l‑istatut tagħhom stess. Għandi organizzazzjonijiet li ġabru ħafna flus, bejn €80,000 u €100,000 għal għan soċjali, u matul dawn l‑aħħar tliet snin ma nefqux ċenteżmu wieħed on their main aim as stated in their statute! Aħna qed nisfurzawhom li jew jagħmlu hekk jew inkella we will disenroll them.

IĊ‑CHAIRPERSON: Jekk ikunu disenrolled u b’iktar minn €5,000 ikunu kontra l‑liġi.

DR ANTHONY ABELA MEDICI: Ikunu kontra l‑liġi u ma jkunux jistgħu joperaw. Ma tistax tikser il‑liġi b’dak il‑mod. Inti qiegħed tiġbor il‑flus mingħand il‑poplu u m’intix qed tagħti lura dak li qed titlob lill‑poplu biex jappoġġjak. Aħna qegħdin naħdmu wkoll fuq leġiżlazzjoni ġdida li tikkontrolla ċ‑charity shops u liġi oħra li tikkontrolla l‑public collections. 

ONOR. CLAUDIO GRECH: Importantissimi.

DR ANTHONY ABELA MEDICI: Dawk huma żewġ oqsma importanti ħafna u diġà ħsibt għalihom fl‑organogram. Malli jkolli n‑nies inkunu nistgħu nibdew naħdmu fuqhom.  

ONOR. CLAUDIO GRECH: Prosit.

DR ANTHONY ABELA MEDICI: Jien ma nistax nattwa affarijiet jekk ma jkollix in‑nies. Ta’ xejn niftaħ iżjed u nnaqqas dak li diġà għandi.

IĊ‑CHAIRPERSON: Aktar mistoqsijiet? (Onor. Membri: Le) Dr Abela Mediċi nirringrazzjak tal‑preżentazzjoni tiegħek. Min‑naħa tagħna nistgħu naġġornaw din il‑laqgħa għal data oħra li tiġi mħabbra iktar ‘il quddiem. Nirringrazzjakom.

Fil‑5.25 p.m id‑diskussjoni fuq is‑suġġett ġiet fi tmiemha u l‑Kumitat aġġorna għal data u b’aġenda li jiġu komunikati aktar tard.  

